
0. Intro

Os Premios da Comunicación e do Márketing de Galicia (Premios Paraguas), foron creados polo Clúster 
da Comunicación de Galicia no ano 2016. Naceron co obxectivo de poñer en valor a calidade do traballo da 
nosa terra, de enxalzar a función da creatividade, o deseño, a edición, a impresión, o márketing, a comunica-
ción e os eventos de orixe galega e como medio para conseguir aumentar a competitividade e a capacidade 
innovadora. Trátase dunha convocatoria de premios desde o sector e para o sector.

Os Premios da Comunicación e do Márketing de Galicia celebrarán a súa décima edición o vindeiro 21 de 
novembro de 2025.

1. Obxectivo

O Clúster da Comunicación de Galicia concede os Premios da Comunicación e do Márketing de Galicia 
(Premios Paraugas) en recoñecemento público ás empresas, institucións, organizacións e profesionais que 
destacan polo seu bo facer no ámbito da creatividade, do deseño, da impresión, do márketing, da comuni-
cación e dos eventos en Galicia, poñendo en valor a efectividade das súas accións e a innovación no uso de 
materiais, soportes, medios ou outras estratexias.

2. Premios e Categorías

Os Premios da Comunicación e do Márketing de Galicia distinguen aqueles traballos e/ou estratexias de 
creatividade, de deseño, de impresión, de márketing, eventos e de comunicación que sobresaen pola súa 
innovación, funcionalidade, boas prácticas e pola obtención de resultados tanxibles.

Os traballos deberanse presentar nos formatos e/ou cos elementos complementarios que o participante 
estime oportuno e que axuden a ilustrar o obxectivo perseguido en cada caso. O xurado considerará o 
traballo no seu conxunto.

As entidades/profesionais participantes desta convocatoria de Premios declaran, baixo a súa responsabili-
dade, que os traballos que achegan son orixinais e que dispoñen dos seus dereitos de explotación. No caso 
de declaración fraudulenta (usurpación de dereitos), o candidato responderá fronte ao Clúster de calquera 
dano económico e/ou reputacional derivado de reclamacións de toda natureza que se puideran promover. 
Ademais, dita infracción constituirá causa automática de descualificación.

Coa súa participación nos X Premios da Comunicación e do Márketing de Galicia (2025), a persoa ou enti-
dade  candidata á eventual gratificación (recoñecemento público) asume que a súa obra/candidatura  será 
comunicada, para a súa valoración, aos membros do xurado así como ás entidades colaboradoras que par-
ticipen tanto na organización como na difusión das distintas accións vinculadas aos Premios Paraugas para 
a preparación de material preciso para a súa difusión. Todos eles absteranse de empregar os traballos para 
outros fins incompatibles con tales propósitos, considerando que a participación no concurso non supón a 
cesión a terceiros do dereito de explotación atribuído ao titular da obra premiada.

Ademais, os participantes nos X Premios Paraugas asumen que os/as asistentes á gala de entrega dos 
galardóns poderán difundir o evento, así como a obra premiada exhibida. Neste caso, recoñecendo a súa 
autoría.

Os premios non ofrecen remuneración económica.

Na súa décima edición, os Premios Paraugas adáptanse a un novo contexto do sector, máis transversal, in-
tegrado e cambiante, simplificación de categorías, incorporando criterios transversais e equilibrando o peso 
entre disciplinas con maior representación.

2.1. Premios por categorías 

2.1.1. Premio Paraugas á mellor produción gráfica

Recoñece a excelencia técnica e estética en traballos de impresión. Valorarase a calidade dos acabados, a 
escolla de soportes e técnicas de impresión, o formato, a creatividade aplicada ao soporte físico e a cohe-
rencia cos obxectivos comunicativos do proxecto.

2.1.2. Premio Paraugas á mellor solución de deseño

Premia propostas que dean resposta a un reto comunicativo a través do deseño, xa sexa gráfico, dixital, 
industrial ou de produto. Terase en conta a funcionalidade, a innovación, a usabilidade, a claridade visual, así 
como a achega estratéxica do deseño no conxunto do proxecto.

2.1.3. Premio Paraugas á mellor idea creativa

Recoñecemento a unha idea conceptual poderosa, orixinal e transformadora, capaz de soster por si 
mesma unha campaña, activación ou peza de comunicación. Avaliarase o seu enxeño, pertinencia cultural, 
adaptabilidade a distintos formatos e potencial para xerar conexión emocional ou conversa pública.

2.14. Premio Paraugas á mellor campaña publicitaria

Campañas integradas ou multicanle que destaquen pola súa narrativa creativa, execución técnica, cohe-
sión entre pezas, escolla estratéxica de medios e capacidade de acadar os obxectivos marcados. Valorara-
se tamén o seu impacto, orixinalidade e notoriedade.

2.1.5. Premio Paraugas á mellor estratexia de márketing

Recoñecemento a accións baseadas nunha análise de mercado, cunha segmentación eficaz, obxectivos 
ben definidos e resultados medibles. Inclúense campañas de lanzamento, de produto ou servizo e accións 
tácticas cun enfoque estratéxico claro.

2.1.6. Premio Paraugas á mellor acción de branding

Premia proxectos que fortalezcan a identidade de marca, tanto na súa dimensión visual como verbal e ex-
periencial. Valorarase os procesos de reposicionamento, construción ou consolidación de marca, así como 
a coherencia da mensaxe e a súa conexión cos valores do público obxectivo.

2.1.7. Premio Paraugas á mellor estratexia global de comunicación

Proxectos que integren medios propios, gañados e pagados para desenvolver unha narrativa sólida, eficaz 
e coherente. Terase en conta a capacidade para conectar con distintas audiencias, a claridade do posicio-
namento e a planificación multicanle.

2.1.8. Premio Paraugas á estratexia máis eficaz

Recoñecemento á estratexia de comunicación ou marketing que, independentemente do seu orzamento 
ou tamaño, conseguise maximizar resultados en relación cos obxectivos propostos. Valorarase o retorno 
medible, a eficiencia do plantexamento e a efectividade probada segundo os seus propios KPIs: visibilidade, 
vendas, engagement, mobilización social, etc.

2.1.9. Premio Paraugas ao mellor evento profesional ou corporativo

Recoñece experiencias deseñadas para audiencias empresariais ou sectoriais, tales como congresos, 

presentacións, encontros ou xornadas. Valorarase o deseño da experiencia, a produción, a aliñación cos 
obxectivos de marca e o grao de participación e impacto.

2.1.10. Premio Paraugas ao mellor evento cultural, gastronómico ou musical

Eventos dirixidos ao gran público que destacan pola súa capacidade para xerar comunidade, dinamizar o 
territorio e ofrecer unha experiencia única. Terase en conta o seu deseño conceptual, a orixinalidade da 
proposta, a súa execución e o seu legado.

2.2. Premios Especiais 

2.2.1. Premio Paraugas Novos Talentos

Os Premios Paraugas son unha plataforma ideal para poñer en valor o talento do noso sector e axudar a 
súa difusión. Polo tanto, queren servir de canle para visibilizar e promocionar o talento das novas xeracións 
a través  do Premio Paraugas Novos Talentos. Outorgarase un único premio a aquel traballo que o xurado 
considere que destaque nalgunha das  categorías que engloban os Premios Paraugas desta edición. 

2.2.2. Premio Paraugas do Público 

Os Premios Paraugas invitan o público a participar como xurado. A votación podrá realizarse na páxina 
web onde se difundan os traballos finalistas. As condicións e prazos establecidos para realizar a votación 
comunicaranse previamente na web dos Premios Paraugas. O fallo do xurado popular darase a coñecer 
durante a celebración da Gala dos Premios Paraguas 2025.  Poderase votar sobre os premios de calquera 
categoría, agás os Premios Novos Talentos, que quedan excluídos da votación popular e serán resoltos 
unicamente polo xurado profesional.

  
2.2.3. Premio Paraugas Galicia Calidade

Galardón ao anunciante, axencia ou proxecto revelación que represente o talento creativo galego con 
proxección.

2.2.4. Premio Paraugas ao Anunciante do Ano

Recoñecemento á marca ou entidade que amosase unha aposta destacada e sostida pola comunicación e 
o márketing.

2.2.5 Premio Paraugas de Ouro

Este galardón ten como obxectivo recoñecer, a xuizo do xurado, aquela candidatura que destaque, de 
maneira significativa, sobre o resto nalgún aspecto relacionado co márketing e a comunicación. A elección 
do Premio Paraugas de Ouro deberá xustificarse por parte de xurado, podendo quedar deserto se o estima 
oportuno. A elección do Premio Paraugas de Ouro farase entre as candidaturas finalistas da X Edición dos 
Premios Paraugas e considérase o maior premio dos Premios Paraugas.

2.3. Premios Honoríficos 

No transcurso da Gala dos Premios Paraugas, poderanse outorgar recoñecementos honoríficos a persoei-
ros ou institucións que, pola súa traxectoria, pola súa contribución ao sector ou por compartiren os princi-
pios fundacionais da entidade organizadora, se consideren merecentes desta distinción. 

3. Candidaturas
 
3.1. Quen pode presentarse

Co obxectivo prioritario de premiar ao talento no ámbito da comunicación e do márketing “made in Galicia”, 
poden presentar traballos, nesta convocatoria de 2025, tanto os clientes/anunciantes como as empresas/
entidades que desenvolvan os traballos.

Deste xeito, con carácter xeral, pódense presentar:

Todos os profesionais de orixe galega, ou con residencia en Galicia, e aquelas empresas, institucións 
ou organizacións con razón social na comunidade autónoma de Galicia que desenvolvan integramente 
os traballos no premio ao que se presente (ex.: departamento de márketing dunha empresa galega, 
axencias ou estudios galegos, etc.) así como delegacións de empresas emprazadas presencialmente 
en Galicia (sempre que o traballo sexa executado integramente polo persoal da delegación galega da 
empresa). Neste caso deberá indicarse sempre o nome da entidade cliente.

Empresas, institucións ou organizacións con razón social na comunidade autónoma de Galicia, ou fóra, 
que presenten traballos a calquera das categorías dos Premios Paraugas levados a cabo, principal-
mente,  por estudios, axencias ou empresas galegas, así como delegación de empresas emprazadas 
presencialmente en Galicia (sempre que o traballo sexa executado integramente polo persoal da dele-
gación galega da empresa). Neste caso o  traballo debe estar executado, principalmente, por empresas, 
axencias ou profesionais de orixe galego ou pola delegación galega dunha empresa. 

3.1.1. Disposicións comúns

Poderán presentarse todos os traballos realizados e feitos públicos entre o 16 de outubro de 2024 e a data 
de peche de candidaturas.

A comunicación pública dos finalistas incluirá sempre o nome do traballo, da axencia/empresa principal 
(cando proceda), da empresa cliente e das empresas colaboradoras cuxa participación sexa considerada 
necesaria pola relevancia da súa intervención no proxecto e así o recolla a solicitude de inscrición da candi-
datura.

Ante calquera dúbida, conflito de interpretación ou situación non prevista nas bases, esta será resolta polo 
Comité de Selección de Candidaturas, prevalecendo o espírito dos Premios: recoñecer e poñer en valor o 
traballo desenvolvido desde Galicia por profesionais, empresas ou entidades galegas.
O Comité determinará se procede ou non a aceptación da candidatura. A súa decisión será inapelable e 
comunicarase ás persoas interesadas por correo electrónico.

3.1.2. Outras especificacións

No Premio Paraugas á Mellor Produción Gráfica, a empresa de impresión responsable da execución do 
traballo deberá ser de orixe galega.

Nos Premios Paraugas á Mellor Idea Creativa e Premio Paraugas á Mellor Campaña Publicitaria, pódense 
presentar  as axencias galegas de comunicación/ publicidade, productoras  ou delegacións físicas esta-
blecidas en Galicia dunha axencia con sede fora da Comunidade Autónoma sempre que o traballo sexa 
executado polo persoal da delegación galega.

Tamén se poderán presentarse nesta categoría as empresas clientes/anunciantes (de orixe galego ou non) 
cuxo traballo principal fora executado por unha axencia/produtora de orixe galego ou por unha delegación 
física establecida en Galicia dunha axencia con sede en fora da Comunidade Autónoma sempre que o 
traballo sexa executado polo persoal da delegación galega.

3.1.3 Premios Paraugas Novos Talentos

Pódense presentar mozos e mozas, profesionais ou estudantes, a partir de 18 anos ata os 25 anos (inclusi-
ve) de orixe galega que desenvolveran un proxecto ou un traballo en calquera das categorías dos Premios 
Paraugas.

O traballo pode ser presentado de forma individual ou grupal sempre que compartan a autoría do traballo.

O traballo presentado pode ser un traballo profesional, un proxecto persoal ou de estudo. No caso de pre-
sentar un traballo profesional, debe contar ca aprobación do cliente e a autoría do traballo á categoría que 
se presenta debe ser íntegramente do mozo ou moza en cuestión.

Non se poden presentar traballos que foran executados baixo o paraugas dunha axencia (agás que sexa 
unha axencia propiedade do mozo/a).

Cada mozo/a ou agrupación poderá presentar un só traballo.

3.2. Presentación das candidaturas

As inscricións e o envío dos traballos realizaranse a través do formulario da páxina web creada a tal efecto: 
premios.clustercomunicacion.gal.

Deberá cubrirse un formulario por cada premio ao que se presente un traballo, respondendo os campos 
que se indican. Un mesmo traballo poderá ser presentado como máximo a 3 premios (poden ser da mesma 
categoría ou non).

Existe liberdade na presentación dos traballos.

O envío dos traballos, así como de calquera información que se considere de interese, deberá facerse 
incorporando a información a unha carpeta e subíndoa a unha nube (ex: Dropbox, Drive, etc.). O enlace de-
berá incluirse no formulario e permitir o seu acceso ata o día da celebración da gala dos Premios Paraugas.

As candidaturas presentadas que non reúnan un mínimo de calidade ou aquelas candidaturas cuxo reque-
rimiento de información/documentación complementaria  por parte da organización non sexa atendida, 
poderán  ser causa de anulación da candidatura presentada.

A candidatura presentada  por empresas/entidades/profesionais que non cumpran co establecido no apar-
tado Quen pode presentarse, recibirán un comunicado indicando a anulación desa candidatura.

A información e imáxenes remitidas  polos candidatos podrán ser empregadas para a elaboración de 
contido  de difusión das candidaturas finalistas e gañadoras por parte da organización.Se algún dos datos é 
confidencial,deberá indicarse na candidatura presentada. 

3.2.1. Premio Paraugas á Mellor Produción Gráfica

Ademais de cubrir o formulario correspondente, as candidaturas deberán enviar as imaxes en cor do traba-
llo presentado e unha breve descrición dos aspectos técnicos máis relevantes. Para mellor valoración, as 
empresas poderán enviar unha mostra física dos traballos, cando sexa posible, á seguinte dirección:

Clúster da Comunicación de Galicia
C/ Lope Gómez de Marzoa, s/n, Edificio FEUGA- Oficina 13,15705
Santiago de Compostela

Deberá chegar antes do día 23 de outubro ás 14 horas á dirección indicada.

IMPORTANTE:

A información que se remita por cada traballo debe adaptarse segundo o premio ao que se presente a 
empresa. O xurado valorará ÚNICAMENTE a documentación presentada en cada premio e o seu veredicto 

depende da mesma polo que é importante que a información que se remita sexa o máis detallada e clara 
posible e se axuste ó premio ó que se presente.

4. Inscricións e prazos

O prazo de inscrición abrangue desde o 2 de outubro de 2025  ata o 23 de outubro de 2025. A participación 
na X Edición dos Premios da Comunicación e do Márketing de Galicia implica o abono do dereito de inscri-
ción por cada traballo que se presente baixo as seguintes condicións:

Empresas socias do Clúster da Comunicación de Galicia: todas as inscricións son de balde.

Empresas ou profesionais socios de Creatividade Galega, Dircom Galicia , Markea  e OPC Galicia:
1ª inscrición: 45 € + IVE. 2ª inscrición: 45 € + IVE.
3ª inscrición e seguintes: de balde.

Empresas ou profesionais NON socios de ningunha das entidades nomeadas anteriormente:
1ª inscrición: 90 € + IVE. 2ª inscrición: 90 € + IVE.
3ª inscrición e seguintes: de balde.

Mozos/as que se presenten ao Premio Paraugas Novos Talentos: inscricións de balde.

A condición de membro-socio das entidades descritas e o abono do dereito de inscrición, as opcións de 
ingreso, inscrición e proceder ao pagamento (se corresponde), optando polas opcións que se indican máis 
abaixo, será comprobada pola organización dos premios. Unha vez verificado pola organización, enviarase 
un mail coas claves de acceso (usuario e contrasinal) que permitirán acceder ao apartado “envía os teus 
proxectos”. Unha vez dentro, indicarase a información que debe ser achegada para presentar a candidatura 
(debe cumprimentarse un formulario distinto por cada candidatura).

Un traballo só se poderá presentar como máximo a tres premios, podendo ser da mesma categoría ou 
distintas, agás os traballos que se opten ós Premios Paraugas Novos Talentos que só poderán enviar unha 
candidatura por mozo/a ou agrupación.

Formas de pago

Mediante transferencia bancaria: é imprescindible que nos envíe copia da transferencia ao enderezo elec-
trónico info@clustercomunicacion.gal nun prazo máximo de 48 horas, e, en calquera caso, nunca pode ser 
despois do 23 de outubro de 2025. Se pasado ese tempo non se abona o dereito de inscrición, a candidatu-
ra poderá quedar fóra do concurso.
Titular da conta: Clúster da Comunicación de Galicia Entidade: Banco Sabadell
IBAN: ES14 0081 2130 43 0001354138

Mediante tarxeta de crédito, TPV Virtual: unha vez feito o pagamento, a persoa que realizou a inscrición re-
cibirá un mail onde se lle indicará como efectuar a presentación do traballo á categoría que opte participar.

Cancelacións  e devolucións

A cancelación da inscrición debe ser realizada pola persoa que presentou a candidatura e solicitada vía 
mail á seguinte dirección: info@clustercomunicacion.gal, indicando o motivo da baixa.

O prazo para solicitar a cancelación da inscrición será de cinco días naturais contados a partir da data de 
alta da inscrición e, en todo caso, nunca superior ao día de peche das inscricións (23 de outubro).

A devolución da inscrición realizarase no prazo máximo de 15 días naturais dende a recepción de petición 
da cancelación vía transferencia bancaria ao número de conta que se facilite previamente.

Non  restantes casos, non se procederá a devolución do importe da inscrición. 

Protección de datos de carácter persoal

A participación nos X Premios da Comunicación e do Márketing de Galicia comportará o tratamento de 
datos de carácter persoal dos candidatos aos galardóns (premios: recoñecementos público da súa obra). 
En particular, a inscrición neste concurso requerirá a identificación do participante (nome, mail, teléfono 
móbil...) a través do formulario de contacto http://premios.clustercomunicacion.gal, así como o abono do 
dereito de inscrición na/s categoría/s elixidas (datos bancarios).

Por outra banda, na medida en que a gratificación dos gañadores dos X Premios da Comunicación e Márke-
ting de Galicia consistirá na atribución e recoñecemento público da súa obra, o feito da súa inscrición repre-
senta unha clara acción afirmativa de aceptación das presentes bases, acorde ao interese do participante 
(e do Clúster) por promover a máxima difusión da obra do candidato premiado e da propia convocatoria de 
premios. Isto inclúe a imaxe do galardoado o día da recollida de premios, ou a captada para ilustrar artigos 
e entrevistas concedidas aos medios de comunicación polos premiados. Co propósito de clarificar quen, 
como se tratan e que dereitos asisten aos titulares dos datos persoais facilitados ao Clúster (participantes 
dos X Premios), a modo de ‘FAQS”, infórmase do seguinte:

- Quen é o responsable do tratamento dos datos persoais do participante nos X Premios da Comunica-
ción e Márketing de Galicia?
É o Clúster da Comunicación de Galicia, con domicilio profesional en Rúa Lope Gómez de Marzoa, s/n 
(local 13), CP 15705, Santiago de Compostela (A Coruña). O participante poderá contactar co Clúster 
chamando ao número de teléfono (+34) 881 977 102 ou escribindo ao enderezo de correo electrónico 
info@clustercomunicacion.gal. Para que se recollen os datos dos participantes a través do formulario de 
inscrición accesible desde o subdominio http://premios.clustercomunicacion.gal e outros datos (banca-
rios, imaxe do candidato premiado). A finalidade do uso de tales datos é identificar ao participante como 
autor dos traballos que aspiran a ser recoñecidos como gañadores (nome, apelidos, teléfono...), permitir 
o pagamento do dereito de inscrición (datos bancarios) e enxalzar publicamente os méritos do gañador 
(imaxe recollendo premio, entrevista, etc.).

- Cal é a base xurídica que lexitima o tratamento dos datos persoais do participante?
É o seu consentimento, en tanto que o feito da súa inscrición e formalización desta (polo abono dos 
dereitos de inscrición) confirma o seu interese por participar nunha convocatoria de premios dirixidos á 
divulgación dos méritos dos participantes que resulten premiados. Adicionalmente, a difusión da imaxe 
do candidado premiado en medios de comunicación e redes sociais responde aos propios intereses 
dos participantes, así como do lexítimo interese do organizador en dar a coñecer o seu labor de promo-
ción do talento dos candidatos aos premios.

- Comunicará o Clúster os datos persoais do candidato a alguén?
Podrán ser comunicados  aos membros do xurado (datos identificativos do autor: nome, apelidos…) e, 
a través do sitio web do Clúster e de redes sociais, o público en xeral disporá da noticia dos premiados, 
da súa identidade e, no seu caso, da súa fotografía sen prexuízo da difusión que os asistentes ao evento 
poidan facer noutros medios (redes sociais, etc.).

- Durante canto tempo conservará o Clúster os datos dos participantes?
A noticia da entrega de premios (imaxe dos gañadores) será mantida no sitio web do Clúster mentres 
resulte de actualidade. A partir de aí, o Clúster conservará a dita información persoal durante cinco anos, 
aínda que non de xeito público. O resto da información persoal dos participantes do concurso será man-
tida polo Clúster durante o mesmo período, desde que a mesma deixe de ser necesaria.

- Que dereitos asisten aos participantes fronte ao Clúster sobre os teus datos?
Os candidatos aos premios poderán exercitar os dereitos de acceso, rectificación, supresión e oposi-
ción ao tratamento dos seus datos, de limitación do seu tratamento, e a non ser obxecto de decisións 
automatizadas. Igualmente, poden solicitar, en calquera momento que se revoque, o consentimento que 
prestaron para as finalidades indicadas polo Clúster (vid. pregunta ‘2’), así coma o dereito á portabilidade 
dos seus datos. Deberán facelo por escrito, achegando fotocopia do seu D.N.I., pasaporte ou doutro 
documento válido que o identifique, dirixido ao mail info@clustercomunicacion.gal, co título (asunto) 
“CLÚSTER. RGPD”. Cando o Clúster reciba a solicitude do candidato, enviaralle un formulario que terá 
que cumprimentar para que o organismo lle poida dar curso.

Que pode facer se o responsable do tratamento non atendese aos seus dereitos?
Se considera que os seus dereitos non foron oportunamente atendidos, poderá iniciar un procedemen-
to de tutela de dereitos ante a Axencia Española de Protección de Datos.

5. O xurado

O xurado estará formado por profesionais de prestixio do sector, tanto do ámbito público como privado. A 
xunta directiva do Clúster da Comunicación de Galicia non poderá formar parte do xurado.

O xurado  estará composto por  14 membros, entre os cales haberá un presidente/a e un secretario/a. 

A composición do xurado farase pública na web oficial dos Premios Paraugas e poderá difundirse polas 
canles que se consideren oportunas ao longo do proceso de organización.

6. Selección de candidaturas

O xurado realizará a selección das candidaturas conforme ao seguinte procedemento:

a. Os traballos a concurso serán recibidos ata o 23 de outubro de 2025 a través do formulario que se pode 
atopar na páxina web creada a tal efecto.

b. Os membros do xurado realizarán, nunha primeira fase, unha evaluación das distintas candidaturas 
presentadas  e seleccionarán as candidaturas que consideran que poden optar como  finalistas  (entre 5-3 
proxectos preferentemente).

c. Posteriormente, nunha reunión conxunta, o xurado procederá a seleccionar ata tres candidaturas por 
cada premio  que serán declaradas finalistas. Este mesmo procedemento aplicarase no caso do Premio 
Paraugas Novos Talentos.

d. Na mesma reunión o xurado procederá finalmente a resolver a quen se lle outorgan os diferentes Premios 
da Comunicación e do Márketing de Galicia  2025.

e. No caso dos Premios Paraugas Especiais (agás o Premio Paraguas Novos Talentos) non se establecerán 
finalistas. 

f. O Premio Paraguas Galicia Calidade e o Premio Paraguas ao anunciante do ano son premios elexidos 
directamente polo xurado, podendo seleccionar o gañador sen que exista candidatura presentada. 

g. Os premiados coñecerán o fallo do xurado o mesmo día de celebración da Gala dos  Premios Paraugas 
2025.

h. A relación de  finalistas comunicarase a todos os participantes vía mail e farase pública a través de distin-
tos medios de difusión que empregue a entidade organizadora (web premios, etc.).

i. En caso de empate será o Presidente  do xurado quen resolva.

j. A votación do xurado será segreda.

k. Os xurados que por algunha razón tivesen algún interese de tipo profesional ou persoal nalgunha das 
empresas, institucións ou persoas candidatas, absteranse de votar na(s) categoría(s) afectada(s).

l. A gala dos Premios Paraugas 2025 celebrarase o 21 de novembro de 2025.

m. Os datos e informacións serán tratados con confidencialidade polo xurado do Clúster.

n. O xurado resérvase o dereito a realizar os cambios necesarios para a mellora dos premios, respectando 
a estrutura de categorías referidas.

ñ. De maneira excepcional, o xurado poderá declarar deserto calquera premio, xa sexa aquel que admite 
candidaturas ou aquel que se elixe directamente polo propio xurado, se considera que non se alcanzan os 
criterios de excelencia. Neste caso, deberá xustificar tal decisión.

o. Os finalistas comprométense a dar resposta ás necesidades de ampliación de información por parte da 
organización e a participar nos actos que sexan requiridos para dar cobertura informativa a estes premios.

p. Ademáis dos criterios establecidos en cada categoría, o xurado valorará as candidaturas en función dos 
criterios seguintes:

- Calidade estratéxica e conceptual
- Execución técnica e creativa
- Resultados ou impacto (cando sexa aplicable)
- Integración do deseño como elemento clave
- Consideracións de sustentabilidade, inclusión e responsabilidade social. 

7. Gala de Entrega dos Premios Paraguas 

Os premios entregaranse o 21 de novembro de 2025 nunha gala especial. 

*(A organización informará coa debida antelación e por diversos medios (web, mail, etc.) o lugar e horario de 
celebración da Gala, así coma de calquera cambio que se produza na organización do mesmo).

8. Publicidade

As presentes bases publicaranse na web do Clúster (http://www.clustercomunicacion. gal), a través do mi-
crosite elaborado para estes Premios Paraugas 2025 (http://premios. clustercomunicacion.gal), así como 
na web de partners e entidades públicas e privadas interesadas en colaborar na súa difusión.

O feito de optar aos premios supón a plena aceptación das súas bases.

